
Jacob Pretorius: Suid-Afrika post-WB 2010 lewer nie goeie dienste op alle fronte nie. Jammer, maar vier bane op die snelweg na Pretoria is nie al wat tel nie. Hernuwing van jou rybewys met die gepaardgaande oogtoets is byvoorbeeld ook belangrik en daar is net een lang “verkeersbaan” hiervoor by Randburg se lisensiekantore! Onlangs sit ek in hierdie tou van 10:45 tot 12:50, en was so tiende van voor af toe ek noodgedwonge my plek moes opgee om ’n ander afspraak na te kom. Die amptenaar wat vroeër die week my oogtoets gedoen het, het geïrriteerd voorgekom met elke lid van die publiek wat sy instruksies nie onmiddellik verstaan het nie. 

Maar danksy die Here was die Vrydag by die lisensiekantoor ’n onvergeetlike, wonderlike ervaring. Langs my het ’n jong man gesit en ons het aan die gesels geraak. Sy Xhosa-naam, Manqoba, beteken “oorwinnaar”. Maar sy lewe is nie vol oorwinnings nie. Sy rybewys het nie verval nie – hy is van sy beursie en rybewys beroof. Hy bly alleen in Midrand en verdien ’n karige inkomste. Sy groot begeerte is om in Soweto by sy vrou en twee kinders te wees en om vir hulle te kan sorg. Hy het nie baie vriende nie en bekommer hom oor wat sy ouers van hom dink. In ons gesprek kon ek die Heilige Gees voel en sien werk. Manqoba het ook. Sy hele gesig het gestraal van hoop toe hy vir die eerste keer besef het dat hy nie in sy eie krag ’n oorwinnaar hoef te word nie. Hy het Jesus aangeneem en nou is hy reeds meer as ’n oorwinnaar (lees Romeine 8:31-39). Elke keer as hy nou sy naam hoor en aan homself dink, word hy daaraan herinner dat hy ’n oorwinnaar is. Hoe moeilik sy lewe ook al is, dit is ’n reis met God; hy is ’n oorwinnaar en hy kan oor al sy vrese met God praat. 

Die wonder vir my in ons gesprek was dat my gespreksgenoot telkens presies dit wat ek vir hom wou sê, self ingesien en verwoord het. Sonder twyfel het die Gees dieselfde waarheid in sy hart geopenbaar as in myne! Hy het byvoorbeeld ingesien dat die lewe nie oor rykdom gaan nie. Hy het besef dat geld en mag deel is van baie mense se stryd om oorwinnaars te probeer word, dikwels ten koste van ander. Ook dat geld en mag dikwels die grootste struikelblok op iemand se pad na ware oorwinning is. Nou weet hy dat Jesus hom al van ewigheid af ken en liefhet en dat hy ná hierdie kort lewe nie sal toustaan by die hemelpoort nie. God is opgewonde oor Hom, Jesus sal Hom kom haal, reguit na sy nuwe woonplek neem en voor almal as ’n eregas verwelkom! En dalk sit ons weer langs mekaar! Die gesprek het my daaraan herinner dat Jesus in sy lewe op aarde graag mense ontmoet het waar hulle geleef, gewerk en gesukkel het. Daar het die meeste van sy “eredienste” plaasgevind. En Hy doen dit steeds! Net Hy reël ’n erediens in ’n lisensiekantoor vir mense wat smag na beter diens.... Nou, meer as ooit, moet ons bid vir die werk van die Heilige Gees en vir herlewing. Ek stuur met sy medewete Manqoba se getuienis aan elkeen wat na ’n verloorder voel. Ke Nako! Dit is nou die tyd wat die Gees jou roep om in Jesus se koninkryk die oorwinnaar te word wat jy reeds is!

